Тема: “Әниемнең кадерле ядкаре”
Максат: газиз аналарга мәхәббәт, игътибарлы

      

    мөнәсәбәт, шәфкатьлелек тәрбияләү,
                  гаиләдәге истәлекләрне барлау;

                  бала һәм әти-әни мөнәсәбәтен ныгыту;

Чара төре: дәрес-конференция.
Җиһаз: кадерле ядкарьләр, иншалар, мәкальләр, 
             магнитофон, кассета.

Әзерлек эше: ядкарьләрне барлау, иншалар язу, җыр

                       өйрәнү; риваятьләр эзләү; шигырьләр 
 


   ятлау;

Әйшияз башлангыч мәктәбе.

Шакирова В.

Исмәгыйлева Ф.      

Укучылар чыгышы:

         Тел ачылгач, үз телеңдә әйтә алсаң “Әни!”-дип,

         Тел ачылгач, үз телеңдә әйтә алсаң “Әти!”-дип,
         Күзләреңә яшьләр тыгылмас,

         Туган телең әле ул булмас,

         Соң минутта әйтә алсаң “Әни!”-дип,
            Соң минутта әйтә алсаң “Әти!”-дип,
            Күзләреңә яшьләр тыгылыр,

            Туган телең әнә шул булыр.

            -Үз телендә әйтә алган кеше - ул чын милләтпәрвәр кеше. Аннан соң  дөрес тәрбия алган кеше генә бу сүзләрне әйтә. Әти-әни кадерен белгән кеше бик зур хөрмәткә лаек. Якты дөньяга аваз салган көннән башлап, безнең янда иң якын кешеләребез - әниләребез бар. Алар безгә җан җылысы, ана мәхәббәте бирә, беренче адымнарыбызны алар ярдәмендә ясыйбыз. Әниләр, хатын-кызлар хөрмәтенә бәйле бәйрәмнәребез бик күп.
            8 Март - халыкара хатын-кызлар көне.

            15 май - халыкара гаилә көне.


    28 май - халыкара хатын-кызлар бердәмлеге көне.

            1-7 август - Бөтендөнья бала имезү көне.


    20  ноябрь - бала хокуклары көне.

            25 октябрь - халыкара хатын-кызларның тынычлык өчен көрәш көне.

            26 ноябрь - Әниләр көне.

         Талгын гына музыка яңгырый. ”Әнкәй” С.Садыйкова көе.

    Быел Россиядә Әниләр көне  9 нчы мәртәбә билгеләп үтелә. Көнбатыш илләрендә бу көннең инде йөз еллык тарихы бар. Иң беренче мәртәбә ул Америкада билгеләп үтелгән. Аналар көнендә һәркем әниләренә зур хөрмәт күрсәтә: чәчәкләр, открыткалар, бүләкләр җибәрә. Ерактагы балалары кунакка кайта яки телефоннан котлый. Әтиләр һәм балалар бу көнне елга бер мәртәбә булса да әниләрен ял иттерәләр: пешерәләр, җыештыралар. 
Дөрес, бездә аның төгәл  калыбы да юк, күп кенә гаиләләр аны бар дип тә белмиләр әле. Ничек кенә булмасын аналар өчен иң зур бүләк - балаларның мәхәббәте, игътибары. Шуны онытмыйк!
Һәр ана әле яңа гына дөньяга аваз салган нәниен җаныннан да артык күрә. Аның өчен ул утка да, суга да керергә әзер. Ана кечкенәсенә якты өметләр баглый, хыялында аны иң матур, иң акыллы, бик бәхетле итеп күрә. Ләкин һәр очракта да алай булмый шул. Әйтик, ”Сак-Сок” бәетендәге вакыйга.

   -Әле генә бергә яшәгән ике малай бер-берсен мәңге күрмәс кошларга әйләнгән. Ни өчен?

    Нәтиҗә: әниләрен тыңламаган, санламаган, рәнҗеткән балаларга язмыш рәхимсез була.

Ана һәм бала арасындагы мөнәсәбәткә карата риваятьләр бар. Хәзер шуларны тыңлыйк.
1 нче риваять.
       Бик борынгы заманнарда яшәгән икән ди ялгыз анасы белән бер егет. Яшьлек - юләрлек дигәндәй, егетебез бер кызны яратып йөри икән. Егет мәхәббәтен белдереп, кызга тәкъдим ясагач, кыз: “Әгәр әниеңнең йөрәген алып килсәң, ризалыгымны бирермен,” - дип шарт куя. Нишләсен егет, кайтып, анасының йөрәген ала, йөгерә-йөгерә кыз янына барырга чыга.Ул
шулкадәр нык йөгерә, хәтта юлда яткан ташка да игътибар итми, абынып егыла. Шул чак егетнең кулындагы ана йөрәге телгә килеп: ”Аягың авыртмадымы, улым?” - дигәч, егет айнып китә.
2 нче риваять.
      Имеш, бер егет карт авыру әнисен, арка кочтырып, өч мең чакрым ераклыктагы

изге суга алып барып кайткан. Кайткач, акыл иясеннән сораган:

      -Мин, - дигән, - әниемне савыктыру өчен өч мең чакрым ераклыкка аны арка кочтырып алып барып кайттым. Анам алдында бурычым үтәлдеме инде?
      -Һи-и-и, - дигән акыл иясе, - бу хезмәтең синең анаңның бер  минутлык тулгагына да тормый...

    Риваять эчтәлегенә хәдисләр сайлау. 
       1. Анаңны аркаңда күтәреп өч кат Мәккәгә алып барып кайтсаң да, аңа булган бурычыңны үтәп бетерә алмассың.

      2. Җәннәт аналарның аяк табаны астында.

      3. Анаң өчен үч төбендә тәбә куырсаң да хакын хаклап бетерә алмассың. 
         Әңгәмәбезнең темасы  “Әниләребезнең кадерле ядкаре” хакында бит әле. Ядкарь  ул - хәтер, искә алу дигәнне аңлата. Күңелгә беркетүне икенче төрле “ядка алу” яки “ядка салу” дип әйтергә мөмкин.

          Һәрбер гаиләдә кадерләп саклый торган нәрсәдер була. Кемдер туган-тумачасының фотосын түргә элеп куя. Кемдер, әтием үстергән бакча, туган нигез дип, туган җиреннән күченеп китә алмый. Берәүләргә балта-пычкы, берәүләргә савыт-саба, берәүләргә кием-салым кадерле. Кемнеңдер үз йорты истәлекләрдән генә тора. Безнең татар халкында мондый матур мәкаль бар: ”Кадерле әйбернең урыны кадерле урында.” Менә бу матур савытта минем өчен кадерле ядкарь бар. Ул брошка. Брошка минем Бибигыйззенисаның бертуган сеңелесе Биса апаныкы. Ул аны Үзбәкстан якларында яшәгән чакта әбигә бүләк итеп алып кайткан. Яшь чагымда мин аны пальто якама тагып йөрдем, ә хәзер саклыйм. Туздырасым килми, югалтасым килми, чөнки ядкарьне саклый белергә дә кирәк. Кулыма алган саен икесен дә искә алам. Хәзер сезне тыңлап үтик инде. Безнең әниләрнең дә безгә әйтер сүзләре бар икән.    

Ядкарьләр турында укыла.
Касыймов Ильяр.

          -Әнием сандыгында кадерле истәлек сакланган. Аңа апасы үз кулы белән чигелгән сөлгене 18 яшькә бүләк иткән. Хәзер бу сөлгегә 22 ел. Сөлгене әни берничә ел файдаланган, аннары истәлек итеп алып куйган.
Габдуллаҗанова Гөлия.

        -Әнием Галиева Лилия 1970 нче елда туган. Хезмәт юлын Казан вертолет заводының ашханәсендә башлаган. Ул чакта аңа 19 яшь булган. 1992 нче елны ашханәдә эшләүче дус-иптәшләре әнигә духи бүләк иткәннәр. Шул еллардан бирле әни духины кадерләп саклый. Бүләк аңа иптәшләрен исенә төшереп тора.
Сәләхетдинов Илдус.

       -Бу фотография 1961 нче елда Арча районы Яңа Кенәр авылында төшелгән. Әбием 4 нче сыйныфта укыганда 2 укытучы һәм классташлары белән төшкән. Фото аның өчен бик кадерле. Беренче укытучысы Ибатуллина Тәскирә Гараевна аны укырга, язарга өйрәткән. Шуның өчен фото бик кадерле.

Шиһапов Айназ.

        -Бу истәлекле бүләк әтиемнеке. Аны әни кадерләп саклый. Әнием бу бүләкне кыз чагында әтинең туган көненә бүләк иткән. Ул чагында әнигә 15 яшь булган. Әни аны художник Толиктан ясатып алган .Ул безнең урта якта эленеп тора.
Сәхибуллин Рифат.

          -Бу кадерле бүләк - тәсбих. Аны Фатыйма әби әнигә килен булып төшкәч бүләк иткән. Тәсбих Фатыйма әбинең әнисе Бәдерниса әбидән калган. Без аны күренеп торган урында тотабыз һәм кулланабыз.
Нуриев Альберт.

        -Бу кадерле әйбер - чит. Чит белән әни өчебезне дә больницадан төреп алып чыккан. Әни аны бик кадерләп саклап тота. Шушы чит капланып төшкән карточкаларыбыз да бар.

Фәттәхова Зөһрә.

     -Карточкада әбием Вафина Рәкыя Исхак кызы. Әбием бездән ерак булу сәбәпле без аны үзебездә саклыйбыз. Бу фотога ул яшь, матур чагында төшкән. Аңа 24 яшьбулган, фото 1954 нче елгы.

Якупов Руслан.

     -Карточкада әнинең балачагы. Шушы фотога карап әни мәктәптә укыган чагын, дусларын искә төшерә, үзе белән булган күңелле хәлләрне сөйли.

Шакирова Дилә.

      -Бу башлык әнинең сандыгында саклана. Аны дәү әнием Мәмдүнә тегеп биргән. Башлыкны киеп Зилә, Гүзәлия апа, Динар, Ильяс абый, мин, Азалия сеңелем  үстек. Без аны күз тидерми торган башлык дип йөртәбез.
Нигъмәтҗанова Рүзәлия.

        -Матур укалы күлмәк Рүзәлиянең әнисенә ярамый да икән инде.Ул аны кадерләп саклый, чөнки күлмәкне әнисе Гөлжихан апа 8 нче мартка бүләк иткән.

Садриев Ислам.

         -Бу гәрәбә муенса Исламның әнисе Лилиягә әбисе Мәрьямнең истәлеге икән. 1997 нче елны бүләк ителгән. Чын гәрәбәләр кадерле ядкарь булып саклана.
           Нечкә күңелле кадерле әниләребезнең күңелгә беркеткән, искә алырдай хәзинәләрен без дә сакларга өйрәник. Бу - безнең әниләрне яратуыбызның бер мисалы булыр. Кеше авырлык белән очрашканда һәрчак анасын телгә ала. Дөньяда иң изге теләктә булган иң кадерле кешесен-үзенең газиз анасын хөрмәт итә белгән кыз яки егет кенә киләчәктә каенанасын хөрмәт итә, хатынын ихтирам итә. ”Үз анасын зурлаган, кеше  анасын хурламас”, - ди халык мәкале.

       Кадерле балалар әниләргә игътибарлы булыйк, кылган яхшы эшебез, ягымлы сүзебез белән аларны куандырып яшик.Әниләр алдында без мәңге бурычлы. 
8нче март
15нче май

28нче май

1-7нче август

25 октябрь
  20 ноябрь

  26 ноябрь

